
    1) İslam maliyyə sisteminin tarixi təkamülü:
Yaranma tarixi Babil hökmdarı Hamurappinin hökmranlığı dövrünə, e.ə. 2123-2081 illərə təsadüf edən faizsiz maliyyə sistemi uzun təkamül yolu keçməsinə baxmayaraq, tam sistem kimi 20-ci əsrdə İslam ölkələrində formalaşmağa başlamışdır. Sənayenin inkişafı 70-ci illərdən dünya bazarlarında neft qiymətlərinin yüksəlməsi nəticəsində Ərəb körfəzi ölkələrinin varlanmasına şərait yaratdı. Toplanan külli miqdarda maliyyə vəsaitləri ərəb ölkələrində İslam maliyyə sisteminin sürətli inkişafına əlverişli imkanlar qazandırdı.
   2)İslam maliyyə sisteminin strukturu
1. 1. İslam bankları – depozit qəbul edən və yığılan vəsaitləri investisiya şəklində yatırmaqla gəlir əldə edən maliyyə institutlarıdır. 
2. 2. İslam maliyyə institutları (bank olmayan). Bu qrupa lizinq və faktorinq şirkətləri, maliyyə şirkətləri, yaşayış-tikinti kooperativləri, mikromaliyyə institutları, xüsusi investisiya və vençur fondları, həmçinin xeyriyyə ilə məşğul olan fondlar aid edilir. 
3. 3. İslam sığorta şirkətləri - “təkafül” adlanan və özündə bütün sığorta şirkətlərini birləşdirən həlqədir. 
4. 4. İslam kapital bazarı. Buraya broker kontorları və investisiya bankları aid edilir. 
5. 5. İslam maliyyə infrastrukturu özündə aşağıdakı həlqələri birləşdirir:
· Ödəniş sistemi;
· İnternet-biznes, skrininq, klirinq və digər ticari sistemlər;
· İqtisadi təhlükəsizliyi və likvidliyi təmin edən təşkilat;
· Tənzimləyici orqanlar;
· Maliyyə hesabatlığı standartları üzərində nəzarəti həyata keçirən orqanlar;
· Reytinq agentlikləri;
· Statistik informasiyaları təqdim edən təşkilatlar;
· Tədris müəssisələri;
· Elmi-tədqiqat institutları.
   3)İslam maliyyə sisteminin əsas prinsipləri:
Zamir İqbal İslam maliyyə sisteminin əsas prinsiplərinə aşağıdakıları aid etmişdir[4]:
Faiz dərəcələrinin qadağan edilməsi. İslam maliyyə sistemində “Riba” (izafi) adlanan, borcvermə və ya ticarət razılaşması zamanı istənilən əsası olmayan kapital artımı qadağan edilmişdir. Yəni, islam aləmində verilən borcun məbləğinə və qaytarılma müddətinə görə öncədən təyin edilmiş (razılaşdırılmış) və investisiyanın maliyyə nəticələrindən asılı olmayaraq borcludan alınan faiz – “riba” adlanır və şəriət qanunları ilə qadağan edilir.
İslam qanunları gəlir əldə etməni dəstəkləsə də, faiz gəlirlərini qadağan etməsini onunla izah edir ki, bu cür fəaliyyət məhsul yaradılmasında iştirak etmir və sərvəti artırmır. İslamın sosial ədalət prinsiplərinə əsasən, sərbəst maliyyə vəsaitinə malik olan fərd gəlir əldə etmək istəyirsə, bu sərbəst vəsaiti sahibkara etibar etməklə, onunla həm qazanca, həm də itkiyə şərik olmalıdır.
Risklərin bölüşdürülməsi. Faiz gəlirinin qadağan edilməsi pul təklif edənləri bazarda sələmçi (kreditor) kimi yox, sərmayəçi (investor) kimi çıxış etməyə məcbur edir. Bu səbəbdən pul vəsaitlərinə sahib olan istənilən investor gələcək dövrdə ümumi gəlirdə paya sahib olmaq üçün biznes risklərini də borcalanla bölüşdürməli olur.
[bookmark: _GoBack]Pula potensial kapital yanaşması. Pul o zaman əlavə real dəyər yaradır ki, o, kapital formasında hər hansı bir sahəyə investisiya edilir. Pul məhz kapital formasında yatırılan zaman maddi dəyərə malik olur, ondan kənarda isə o, sadəcə olaraq ticarət, mübadilə və s. kimi iqtisadi münasibətlərin formalaşmasında vasitə rolunu oynayır. Şəriət qaydalarına əsasən, məhz o sərvətlərə dəstək verilir ki, onun yaranma mənbəyində kapital sahiblərinin zəhməti və ya risk məsuliyyəti dayanır. Pul real kapitala çevrildiyi zaman yeni dəyər yarada, gəlir gətirə bilər.
Spekulyativ davranışların qadağan olunması. İslam maliyyə sistemində pulun “döşək altında” yığılması bəyənilmədiyi halda, digər tərəfdən böyük qeyri-müəyyənlik təşkil edən fəaliyyət növləri ilə məşğul olmaq qadağan edilmişdir. İslam maliyyə sistemində derivativ alətlər adlanan törəmə maliyyə alətlərinin tətbiqinə, demək olar ki, bütünlükdə yol verilmir. Bu səbəbdən də ənənəvi bank sistemində törəmə maliyyə alətlərinin sürətlə böyüyən izafi payı maliyyə bazarlarının risk yükünü də sabun köpüyü kimi yüksəltməyə başladığı məqamda İslam bankları sərmayə bazarında boşluqdan faydalanmağa başlamışlar.
Razılaşmalara sadiq qalma. İslamda tərəflər arasında razılaşmadan doğan öhdəliklərin icrasına tam şəkildə əməl edilməsi ən vacib şərtlərdən biri kimi tələb və təbliğ edilir. Bu tələb asimmetrik informasiya və mənəvi amillərlə əlaqədar risklərin azaldılmasına dəstək məqsədi daşıyır. Bundan başqa, İslam müqavilələrdə tərəflərin hər hansı birinin digəri ilə müqayisədə daha çox məlumatlılığı ilə əldə edilən üstünlüyü düzgün hesab etmir.
Şəriət qanunlarına görə, bəzi sahələrin maliyyələşdirilməsi qadağan edilmişdir. Buraya,  tütün, spirtli içkilər, narkotik vasitələr, silah və s. kimi məhsulların istehsalı və ticarəti, pornoqrafik və ictimai əxlaqa mənfi təsir göstərən məhsulların yayılması, həmçinin azart oyunların təşkili kimi sahələr aid edilir.
  4)İslam maliyyə sisteminin əleyhinə çıxan təlimlər
   1.Bir çox iqtisadçılar İslam maliyyə sistemini cəmi 30-35 illik tarixə malik olduğundan hələ tarixin sınaq süzgəcindən keçməmiş və bu səbəbdən də mükəmməlliyini sübut etməmiş sistem kimi təsvir edirlər. Nəzərə almaq lazımdır ki, İslam maliyyə sistemi bu müddət ərzində iki böyük böhrana tab gətirmişdir. Digər tərəfdən, İslam maliyyə sisteminin dirçəlməsi və geniş vüsət alması üçün ən vacib şərt yetərli maliyyə vəsaitinin olması idi ki, bu fürsət də keçən əsrin 70-ci illərindən Ərəb körfəzi ölkələrinin dünya bazarına neft çıxarmaqla böyük gəlirlər əldə etmələri ilə yarandı. Bu səbəbdən də İslam maliyyə prinsiplərinin “cavan” tarixi onun sistem kimi mükəmməlliyini inkar edə bilməz.
  2.Digər bir qrup tədqiqatçılar qlobal iqtisadi böhranın İslam ölkələrini də bürüməsinin İslam maliyyə sisteminin mükəmməl sistem olmadığına dəlalət etdiyi iddiasındadırlar. Lakin nəzərə almaq lazımdır ki, qlobal böhranın başvermə səbəblərindən biri və ən başlıcası ənənəvi bank sisteminin (risklərin qiymətləndirilməsinə məsuliyyətsiz yanaşma, törəmə maliyyə xidmətlərinin izafi istehsalı və s.) üzərində idi. Qlobal maliyyə böhranı öz impulslarını real sektora ötürdükcə, nə maliyyə sisteminin profilaktikası, nə də innovativ maliyyə islahatlarının əhəmiyyəti azalmış oldu. Gəlirlərinin böyük hissəsi neft iqtisadiyyatından və tikinti sektorundan gələn ərəb ölkələrində neft qiymətlərinin və ümumdünya səviyyəsində daşınmaz əmlak bazarına tələbin azalması iqtisadi inkişafı ləngitməyə başlamışdır. Bu isə istənilən halda maliyyə sistemində öz əksini tapmalı idi. Lakin bununla belə, İslam maliyyə sisteminin qlobal maliyyə sistemlərində tətbiqi ildən-ilə daha böyük vüsət alır. 

